
СТАН I ПЕРСПЕКТЫВЫ ГІСТОРЫКА-КРАЯЗНАЎЧАГА ВЫВУЧЭННЯ БРЭСТА
(ДА ЮОО-ГОДДЗЯ ГОР АДА)

Прааналізаваны гістарычныя і краязнаўчыя даследаванні горада Брэста, 1000-годдзе якога 
адзначаеща ў  2019 г. Прадметам вывучэння сталі найбольш значныя і адметныя працы пра Брэст, 
асаблівая ўвага звернута на публікацыі вучоных і краязнаўцаў пачынаючы з XIX cm. Выдзелены асноўныя 
перыяды вывучэння гісторыі горада, асаблівасці кожнага з іх. Адзначаны ўклад у  гісторыка-краязнаў- 
чыя даследаванніўстаноў адукацыі (у тым ліку Брэсцкага дзяржаўнагаўніверсітэта імя А. С. Пушкіна), 
культуры, органаў дзяржаўнага кіравання, грамадскіх арганізацый, прадстаўнікоў інтэлігенцыі. Вылуча- 
ны нявырашаныя пытанні, якія застаюцца цяпер у  справе вывучэння гісторыі Брэста, зроблены кан- 
крэтныя прапановы аб далейшым выяўленні, навуковай апрацоўцы і ўвядзенні ў  навуковы зварот доку­
ментальных крыніц з фондаў архіваў, бібліятэк, музеяў Беларусі і замежных краін; падрыхтоўцы аба- 
гульняючай фундаментальной працы; распрацоўцы слаба вывучаных тэм; каардынацыі гісторыка-кра- 
язнаўчай працы; вывучэнні гісторыі г. Брэста ў  сярэдніх школах; вучэбнай і навукова-метадалагічнай 
падрыхтоўцы па краязнаўстве студэнтаў педагагічных спецыяльнасцей і інш.

Уводзіны
Горад Бераеце (Бярэсце) згадваўся яшчэ ў старажытнарускіх летапісах XI- 

XII стст. Звесткі апісальнага характару ўтрымліваліся ў хроніках, дзённіках і мемуарах 
падарожнікаў. Творчай кампіляцыяй папярэдніх хронік Я. Длугаша і інш. сярэдневяко- 
вых аўтараў з’яўляецца «Хроніка польская, літоўская, жамойцкая і ўсяе Русі» 
М. Стрыйкоўскага (1582). Берасце і Берасцейскае ваяводства згадваў А. Гваньіні 
ў «Хроніцы Еўрапейскай Сарматыі» (1578 і 1581 гг.), у якой упершыню пазнаёміў за- 
ходнееўрапейскага чытача з гісторыяй ВКЛ. Да сённяшняга часу каштоўнай крыніцай 
па етаражытнай гісторыі горада з’яўляецца гравюра шведскага ваеннага інжынера 
Э. Дальберга «Асада Бярэсця шведамі ў 1657 г.», якая была змешчана ў выдадзенай 
С. фон Пуфендорфам «Гісторыі Карла Густава...» у 1696 г. у Нюрнбергу. Значнай кры- 
ніцай для вывучэння канфесійнага жыцця ў XVII ст. з’яўляецца «Дыярыуш» Афанасія 
Брэсцкага (Філіповіча) [1], які быў ігуменам манастыроў Сімяона Стоўпніка і Раства 
Прасвятой Багародзіцы.

Аднак да XIX ст. нельга гаварыць. пра існаванне грунтоўнага краязнаўства Бе- 
расця (Бярэсця, Брэста) як усебаковага вывучэння гісторыі, геаграфіі, эканомікі, куль­
туры горада навукова-даследчымі ўстановамі, мясцовым насельнінтвам. Гісторыка- 
краязнаўчае даследаванне Брэста і яго наваколля пачалося ў складзе Расійскай імперыі 
з сярэдзіны XIX ст.

Мэта дадзенага артыкула -  абагульненне ведаў пра вывучэнне гісторыі, края- 
знаўства Брэста. Для дасягнення пастаўленай мэты вызначаны наступныя заданы:

1) прааналізаваць асноўныя надрукаваныя працы, прысвечаныя гісторыі г. Брэс- 
та, выдзеліць асноўныя перыяды ў вывучэнні гісторыі горада, даць іх характарыстыку;

2) ацаніць уклад у гісторыка-краязнаўчыя даследаванні другой паловы XX -  
пачатку XXI ст. асобных навучальных устаноў, устаноў культуры, органаў дзяржаўнага 
кіравання, грамадскіх арганізацый, мясцовых краязнаўцаў;

3) ахарактарызаваць дасягненні ў вывучэнні лакальнай гісторыі Брэста па стане 
на 2019 г., вызначыць перспектыўныя напрамкі даследаванняў, больш эфектыўныя 
сродкі пашырэння краязнаўчых ведаў, асабліва сярод школьнікаў, студэнтаў, шляхі 
ўдасканалення вучэбнай і навукова-метадалагічнай падрыхтоўкі па краязнаўстве.

Гісторыка-краязнаўчыя даследаванні Брэста
Хоць звесткі пра Берасце (Бярэсце) з’яўляліся ў пісьмовых крыніцах з ранняга 

сярэднявечча, аднак гісторыка-краязнаўчыя працы, прысвечаныя этнаграфіі, культуры, 
гісторыі горада, з’явіліся з 40-х гг. XIX ст., што было звязана з разгортваннем навуко- 
вых даследаванняў гісторыі і культуры беларускіх зямель. Адной з першых была кніга 
П. Шпілеўскага «Падарожжа па Палессю і Беларускаму краю» (1858) [2], дзе змешча- 
ны багаты этнаграфічны матэрыял, у т, л. легенда пра ўзнікненне горада -  пра купца, 
які выкарыстаў бярозавую кару (бяросту) для таго, каб выехадь з балота (адсюль і назва 
Бярэсце). У 1863 г. П. Баброўскі выдаў асобны том нра Гродзенскую губерню, дзе былі 
змешчаны звесткі пра гаспадарчае развіццё, побыт, матэрыяльную культуру [3]. Разна- 
стайны факталагічны матэрыял утрымліваепца ў «Памятных кніжках Гродзенскай гу- 
беркі», што выдаваліся штогод да пачатку Першай сусветнай вайны [4].

Інтарэс уяўляюць звесткі пра Брэст-Літоўск, змешчаныя ў публікацыях рускіх 
пісьменнікаў А. Грыбаедава, Ф. Рашэтяікава. Асабістыя ўражанні пра горад і яго нава- 
колле можна знайсці ў польскамоўных працах Ю. Крашэўскага «Дзённікі маіх часоў...» 
(1848), «Гіетарычныя падарожжы па польскіх землях...», «Успаміны пра Палессе, 
Валынь і Літву» (1840), у этнаграфічным нарысе «Адзенне сялян і мяшчан наваколляў 
Брэста, Кобрына, Пружан» (1880) і інш.

У другой палове XIX ст. з’явіліся шматтомныя выданні Віленекай археаграфічнай 
камісіі, ГІаўночна-Заходняга аддзела Рускага геаграфічнага таварыства. У асобных тамах 
Актаў Віленскай археаграфічнай камісіі былі надрукаваны дакументы па гісторыі ста- 
ражытнага Брэста XIV-XIX стст. (у прыватнасці, акты гродскага суда [5]). У 1897 г. 
у «Дакументах Маскоўскага архіва юстыцыі» пад рэдакцыяй М. Доўнар-Запольскага 
ўпершыню было надрукавана «Апісанне староства Берасцейскага 1566 г.», складзенае 
Д. Сапегам.

Каштоўным дапаможнікам для карыстальнікаў стала кніга 1883 г. па бібліяграфіі 
Палесся за 1855-1880 гг., падрыхтаваная першай рускай жанчынай-бібліёграфам 3. Пен- 
кінай з Публічнай бібліятэкі Санкт-Пецярбурга [6]. Краязнаўчыя матэрыялы змяшчалі- 
ся на старонках «Гродненских губернских ведомостей», «Епархиальных ведомостей» 
і іншых мясцовых перыядьишых выданняў, а таксама ў сталічных расійскіх выданнях.

Нягледзячы на русіфікатарскую тэндзнцыю, да краязнаўчай працы далучаліся пра- 
васлаўныя святары. Свяшчэннік Л. Паеўскі падрыхтаваў кнігу «Город Брест-Литовск 
и его древние храмы» (1894) [7].

Адна з першых кніг па гісторыі брэсцкай яўрэйскай абшчыны была выдадзена 
ў 1886 г. у Варшаве на старажытнаяўрэйскай мове А. Л. Файнштэйнам (магчыма, у су- 
аўтарстве з А. Фінкельштэйнам) [8]. У дзвюх яе частках разглядаецца гісторыя Брэста 
да будаўніцтва крэпасці ў 1836-1842 гг. і пасля ўзвядзення крэпасці, калі горад быў пе- 
ранесены на ўсход ад яе.

У 1907 (1908) г. была выдадзена кніга «История города Брест-Литовска. 1016- 
1907. По достоверным источникам и правдоподобным умозаключениям», складзеная 
ўраджэнцам горада X. Зоненбергам [9]. Яе можна разглядадь як адну з першых спроб, 
яшчэ вельмі недасканалую, гісторьіка-краязнаўчай працы папулярнага характару. Скла- 
дальнік выдзеліў тры эпох! ў гісторыі горада: «Брэст пераходны» (да канца XIV ст.); 
«Брэст (Літоўск) -  польскі (польска-літоўскі) горад» (да 1815 г.); «Брэст-Літоўск -  го­
рад рускі».

Яшчэ ў дарэвалюцыйны час пачаліся разыходжанні адносна пачатковай даты 
ў гісторыі Брэста. У прадмове да трэцяга тома Актаў Віленскай археаграфічнай камісіі 
яе старшыня Я. Галавацкі адзначаў, што ўпершыню ў летапісах Бярэсце згадана 
ў 1016 г. [5, с. V]. На яго спасылаўся і паўтараў дату 1016 г. у сваёй кнізе і X. Зоненберг 
[9, с. 6]. Гэтая ж дата была і ў календарах-даведніках, што выйшлі напярэдадні Першай 
сусветнай вайны (іх складваў Я. Хмелеўскі) [10, с. 32]. Бярэсце як горад, які ў 1015 г. 
уваходзіў у склад Тураўскага княства, адзначалася ў Л. Паеўскага (таксама ўказвалася, 
што ў летапісах Бярэсце ўзгадвалася з 1016 г.) [7, с. 3]. У названай вышэй працы 
П. Баброўскага фігуравала дата 1018 г. [3, с. 810], спасылка ім рабілася на Ю. Ярашэвіча.

Аднак з таго часу найболынае пашырэнне атрымалі 1017 і 1019 гг. Дарэвалю- 
цыйныя расійскія гісторыкі М. Карамзін, С. Салаўёў перавагу аддавалі першаму спісу 
Наўгародскага летапісу, дзе было напісана, што «в лето 6525 (1017) Ярослав иде к Бе- 
рестью». Іншыя вучоныя спасылаліся на «Аповесць мінулых гадоў» (Іпацьеўскі і інш. 
летапісы), дзе Бярэсце ўпершыню ўзгадана пад 6527 (1019) як буйное, добра ўмаца- 
ванае паселішча. У Іпацьеўскім летапісе адзначана: «А Святополк бежа. Бежащю же 
ему и нападе на нь бес. Ираслабеша кости его и не можаше седети на кони. И ноша- 
хуть и в носилах. И принесоша и к Берестию» [11, с. 132]. У дарэвалюцыйны час гэтую 
пазіцыю адстойвалі В. Тацішчаў і А. Шахматаў.

Публікацыі па гісторыі Брэста, што выйшлі ў дарэвалюцыйнай Расійскай імпе- 
рыі, за рэдкім выключэннем былі пераважна звязаны з Палессем. Гэта былі ў асноўным 
папулярныя працы, што не ўтрымлівалі навуковага апарату. Яны не мелі спасылак 
на дакладныя крыніцы, нярэдка ўтрымлівалі розныя паданні, легенды.

Пасля Першай сусветнай і польска-савецкай войн краязнаўства Брэста аднавіла- 
ся толькі ў 1921-1939 гг. Цяпер яно развівалася ў кантэксце ідэй «польскага рэгіяналіз- 
му». У 1924 г. быў створаны Брэсцкі аддзел Польскага краязнаўчага таварыства, які на- 
ладжваў навукова-папулярныя лекцыі, займаўся апекай над помнікамі гісторыі і куль­
туры. У культурна-асветніцкай працы актыўна выкарыстоўвалася манаграфія «Ілюстра- 
ванае Палессе» А. Нелярда (1923), у якой былі сабраны народныя песні, вершы, за- 
гадкі. У 1926 г. пры падтрымцы аддзела ПКТ у Брэсце быў выдадзены «Rocznik Poles- 
кі» («Палескі штогоднік»), дзе змяшчаліся статыстычныя матэрыялы, артыкулы па края- 
знаўстве. На старонках часопіса «Kresy ilustrowane» («Ілюстраваныя акраіны») спачат- 
ку змяшчаліся краязнаўчыя рубрыкі, потым выданне было поўнасцю прысвечана края- 
знаўчай тэматыцы [12, с. 83]. Рэдактарам і выдаўцом часопіса быў В. Мандальскі, яко- 
му належыць таксама аўтарства шэрагу прац па краязнаўстве, у т. л. геаграфічны і гіс- 
тарычны нарыс пра Брэст [13]. У даведніку М. Марчака нра Палессе (1935) утрымлі- 
валіся звесткі пра матэрыяльныя каштоўнасці рэгіёна. Краязнаўствам Брэста займаўся 
і Р. Гарашкевіч [14]. Цяпер з’яўляецца бібліяграфічнай рэдкасцю кніга на ідыш А. Кап­
лана «Разбурэнне Брэста ў гады Сусветнай вайны» (1925). Адзін з яе экзэмпляраў вы- 
явіла В. Кнорынг у Расійскай нацыянальнай бібліятэцы (С.-Пецярбург). У 1938-1939 гг. 
Т. Жук-Рыбіцкі праводзіў археалагічныя даследаванні на тэрыторыі Брэсцкай крэпасці.

Пасля ўз'яднання заходнебеларускіх зямель з БССР восенню 1939 г. Брэст стаў 
абласным горадам рэспублікі. У кантэксце разгорнутай саветызацыі быў прадвызнача- 
ны агульны характар вывучэння мінулага гораду, звярталася ўвага на адлюстраванне 
прыгнечанага стану жыхароў у дарэвалюцыйны час, прапаганду савецкага ладу жыцця.

У час Вялікай Айчыннай вайны 1941-1945 гг. айчынная гісторыка-культурная 
спадчына панесла вялікія і незваротныя страты. У пасляваенныя дзесяцігоддзі края- 
знаўсгва Брэста аднаўлялася на аснове савецкай ідэалогіі, фактычна без выкарыстання 
назапашанага ў вывучэнні мінулага горада ў дарэвалюцыйнай Расіі і міжваеннай Поль- 
шчы. Наибольшая ўвага надавалася вывучэнню гісторыі Вялікай Айчыннай вайны, пад- 
польнага патрыятычнага антыфашысцкага руху, партызанскай барацьбы. У акадэміч-

ных выданнях Інстытута гісторыі, дзе гісторыя Брэста разглядалася ў агульным кантэк- 
сце гісторыі Беларусі, былі закладзены асновы гістарычнага краязнаўства.

У 1950-я -  сярэдзіне 1960-х гг. у спрэчцы аб першым летапісным упамінанні 
Брэста ў савецкай гістарычнай навуцы стала вядучай пазіцыя акадэміка М. Ціхамірава, 
які сярод старажытнарускіх гарадоў XI ст. упамінаў і Бярэсце ў 1019 г. [15, с. 33, 326]. 
Гэтай думкі прытрымліваліся М. Беражкоў і Д. Ліхачоў. У «Гісторыі Беларускай ССР» 
(1961) сярод 10 гарадоў, якія названы ў летапісах на заходніх землях Русі, Брэст згад- 
ваецца пад 1019 г. [16, с. 32]. Аднак былі і прыхільнікі даты 1017 г.

Партыйныя і савецкія органы Брэста выступілі з ініцыятывай святкавання 
950-годцзя горада ў маі 1967 г., аднак не атрымалі дазволу ад ЦК КПБ. Пасля паўторна- 
га звароту была атрымана згода на правядзенне ўрачыстасцей у маі 1969 г. [17, с. 11]. 
Да юбілею Брэста быў падрыхтаваны гісторыка-эканамічны нарыс [18]. Тыя ўрачыста- 
сці паклалі пачатак традыцыі святкавання Дня горада.

Праведзеныя П. Лысенкам археалагічныя раскопкі гарадзішча Бярэсця ў 1968— 
1981 гг. паказалі, што як пагранічная крэпасць і апорны пункт славянский каланізацыі 
горад быў заснаваны ў канцы X ст. [19, с. 5, 11-13]. Першае ўпамінанне Бярэсця звяза- 
на менавіта з 1019 г. Здзейсненае маштабнае навуковае адкрыццё адлюстравана ў пра- 
цах П. Лысенкі [20]. Адкрыты ў 1982 г. археалагічны музей «Бярэсце» з’яўляецца ўні- 
кальным аб’ектам культурнай спадчыны, адзіным у свеце музеем сярэдневяковага 
ўсходкеславянскага горада. На афіцыйным узроўні 1019 г. стаў агульнапрызнанай да- 
тай першага летапіснага ўпамінання Брэста. Аднак спрэчкі аб пачатковым пункце адлі- 
ку гісторыі Брэста працягваіоцца і да цяперашняга часу -  1017 г. адстойваюць А. Гла- 
дышчук, А. Нікітчык і іншыя сучасныя аўтары.

У 1950-1980-я гг. краязнаўчыя матэрыялы размяшчаліся на старонках газет, гу- 
чалі па радыё. Папулярызацыяй гісторыка-краязнаўчых ведаў займаліся М. Алексяюк, 
I. Біруля, В. Ласковіч, В. Купцова, Г. Церабунь і інш.

Хоць мэта створанага ў 1965 г. Беларускага добраахвотнага таварыства аховы 
помнікаў гісторыі і культуры была заідэалагізаванай («прыцягненйе шырокай грамад- 
скасці да актыўнага ўдзелу ў  ахове помнікаў гісторыі і культуры, павышэнне іх ролі 
ў камуністычным выхаванні савецкіх людзей»), што прадвызначыла прыярытэтны кло- 
пат пра помнікі рэвалюцыйнай, баявой і працоўнай славы, аднак праводзілася значная 
праца па мемарыялізацыі пахаванняў савецкіх воінаў і партызан, мірных ахвяр Вялікай 
Айчыннай вайны. Значнай падзеяй стаў выхад Збору помнікаў гісторыі і культуры 
Беларусі па Брэсцкай вобласці [21]. У энцыклапедычным даведніку «Брэст» (1987) 
у аглядавым нарысе быў змешчаны матэрыял па гісторыі, аднак значная яго частка ад- 
ведзена рэвалюцыйным падзеям, гісторыі кампартыі [22, с, 12-67].

Актыўна займаліся пошукавай працай настаўнікі, працоўная і студэнцкая мо- 
ладзь, школьнікі. У многіх школах, вучылішчах былі створаны ваенна-патрыятычныя 
клубы, музеі (напрыклад, гісторыка-краязнаўчы музей СШ № 16 на чале з Заслужаным 
настаўнікам БССР А. Башчук), патрыятычны клуб «Помнікі Айчыны расказваюць» 
ГІТВ № 151 (кіраўнік -  Ганаровы краязнаўца Беларусі М. Клімец). У 1957 г. у Брэсце 
была заснавана абласная станцыя юных турыстаў (з 2011 г. -  Брэсцкі абласны цэнтр ту- 
рызму і краязнаўства дзяцей і моладзі).

Ажыўленне краязнаўчага руху назіралася з канца 1980-х -  пачатку 1990 гг. 
У студзені 1989 г. у Брэсце адбылася першая абласная канферэнцыя краязнаўцаў, іні- 
цыятарам правядзення якой быў У. Мелішкевіч. Са стварэннем у канцы 1989 г. Бела­
рускага краязнаўчага таварыства вывучэнне гісторыі і краязнаўчая праца актывізавалі- 
ся. У незалежнай Рэспубліцы Беларусь з разгортваннем нацыянальна-культурнага адрад- 
жэння адбывалася развіццё краязнаўчага руху. У Брэсце актыўнасць праяўляла грамад- 
скае аб’яднанне «Стары горад» (1991-2007) на чале з I. Лаўроўскай, аўтарам публі-

кацый па ўрбаністыцы старажытнага Брэста. У 1994 г. быў праведзены Фестиваль бера- 
сцейцаў свету, навукова-практычная канферэнцыя «Гісторыя і сучаснасць Брэстчыны».

У рамках выканання рэспубліканскіх і абласных праграм захавання і развіцця 
культуры ўладамі Брэсцкай вобласці і г. Брэста ў 1990-я гг. -  пачатку XXI ст. нямала 
зроблена ў справе зберажэння гісторыка-культурнай спадчыны. Ужо стаў добра вядо- 
мым «брэсцкі вопыт» аховы гісторыка-культурнай спадчыны [23, с. 165-171], паспяхо- 
ва выкананы цэлы шэраг праектаў у гэтым напрамку [24]. У 1997 г. пры Брэсцкім абл- 
выканкаме быў створаны каардынацыйны савет па ахове матэрыяльнай і духоўнай 
спадчыны. Ініцыятарам яго стварэння і сакратаром быў Л. Несцярчук, аўтар даследа- 
вання пра замкі і паркі Берасцейшчыны [25], гісторыка-біяграфічных прац пра С. А. Па- 
нятоўскага, Т. Касцюшку, М. К. Агінскага, Н. Орду. Аховай помнікаў гісторыі і куль­
туры. мемарыялізацыяй пахаванняў ваеннаслужачых Першай і Другой сусветных вой- 
наў, ахвяраў германскага нацызму займаецца А. Кондак.

3 1990-х гг. пачалі друкавацца ўспаміны ўраджэнцаў Брэста, першымі сярод якіх 
былі кнігі М. Мантвілава [26], Д. Вашчукоўны-Камянецкай [27]. Выдадзена серыя кніг 
■ Берасцейскае вогнішча». У 1998-1999 гг. выдаваўся гісторыка-краязнаўчы часопіс 
Радавод» (6 нумароў). Важнай падзеяй з’явілася выданне дзвюх кніг гісторыка-даку- 

ментальнай хронікі «Памяць» [28], якія былі створаны на аснове новых навуковых дас- 
ледаванняў, разнастайных архіўных дакументаў, друкаваных крыніц, успамінаў. Пашы- 
рэнне атрымала школьнае краязнаўства. Была распрацавана праграма «Бярэсцезнаў- 
ства» для мшіодшых школьнікаў [29]. У снежні 2006 г. адбыўся «круглы стол» «Края- 
знаўства Берасцейшчыны: стан і перспектывы развіцця» [30], дзе падводзіліся вынікі 
краязнаўчай працы і акрэслены заданы на бліжэйшую будучыню.

Значны ўклад у гістарычнае краязнаўства ўнеслі музеі, бібліятэкі. 3 першых 
пасляваенных гадоў пачалася праца па стварэнні Брэсцкага абласнога краязнаўчага 
музея, які ў 1950 г. зацвердзіў штат і пачаў збіральніцкую працу. У 1957 г. была ад- 
крыта яго першая экспазіцыя. Паступова музей ператварыўся ў цэнтр вывучэння гісто- 
рыі ўсёй Брэстчыны. Яго фонды актыўна выкарыстоўваюцца вучонымі, краязнаўцамі, 
студэнтамі. У музеі налічваюцца 23 каштоўныя калекцыі (археалагічная, нумізматыч- 
ная, эткаграфічная. рукапісаў і старадрукаў, жывапісу, графікі, дэкаратыўна-прыклад- 
нога мастацтва і інш.) [31]. У 2019 г. асноўны фонд музея складаў 173,3 тыс. адзінак за­
хавання. навукова-дапаможны -  56,3 тыс. адзінак. Музей і яго філіялы (археалагічны 
музей «Бярэсце», музей «Выратаваныя мастацкія каштоўнасці», мастацкі музей) пра- 
водзяць выстаўкі на аснове ўласных фондавых калекцый, ажыццяўляюць сумесныя 
праекты з творчымі саюзамі, грамадскімі арганізацьммі, мастакамі, разнастайныя куль- 
турна-адукацыйныя мерапрыемствы і інш.

Адкрыгы ў 1998 г. Музей гісторыі горада Брэста налічвае ў асноўным фондзе 
4 тыс. адзінак захавання, у навукова-дапаможным -  болыд за 600. Раздзелы пастаяннай 
экспазіцыі: «Архітэктурнае аблічча і гістарычнае жыццё горада ў XI -  першай палове
XIX ст.», «Будаўніцтва і развіццё горада на новым месцы ў сярэдзіне XIX -  40-х гг.
XX ст.», «Сучасны горад» -  дазваляюць прасачыць гісторыю Брэста са старажытнасці 
да сучаснасці. У музеі з’явіўся арыгінал Брэсцкай Бібліі 1563 г., падараваны жыхарам 
горада Прэзідэнтам Рэспублікі Беларусь А. Р. Лукашэнкам 6 верасня 2019 г. на ўрачыс- 
тым мерапрыемстве да 1000-годдзя Брэста. «У Год малой радзімы гэтая вечна жывая 
кніга вяртаецца дахаты. Нашы продкі лічылі, што горад, у  якім выдавалася Біблія, 
знаходзіцца над асаблівай абаронай нябёсаў. Яго ніколі не могуць зруйнавацъ ні час, 
ні людзі», -  заявіў кіраўнік дзяржавы [32]. Трэба спадзявацца, што набыты пры дапамо- 
зе мясцовых прадпрымальнікаў фаліянт будзе садзейнічаць гісторыка-краязнаўчай пра­
цы ў горадзе.

Музей абароны Брэсцкай крэпасці быў адкрыты ў 1956 г. намаганнямі яго пер- 
шага дырэктара А. Крупеннікава. Цяпер у яго 10 залах пастаяннай экспазіцыі адлюстра- 
вана гісторыя Брэсцкай крэпасці з моманту яе праектавання, будаўніцтва, у час Першай 
і Другой сусветных войнаў. Як пастаянная экспазіцыя музея, так і V форт крэпасці, экс- 
пазіцыі «Музей вайны -  тэрыторыя міру», «Армейскі клуб» актыўна выкарыстоўва- 
юцца для ваенна-патрыятычнага выхавання моладзі.

Гераічная абарона Брэсцкай крэпасці ў чэрвені-ліпені 1941 г. набыла ўсесаюз- 
нае і міжнароднае прызнанне дзякуючы савецкаму пісьменніку С. Смірнову [33-37]. 
Больш за 10 гадоў жыцця ён прысвяціў вывучэнню абароны крэпасці і пошуку яе аба- 
ронцаў. Музей абароны Брэсцкай крэпасці на працягу ўсёй сваёй гісторыі нястомна 
праводзіць пошукавую працу абаронцаў, высвятляе іх лёс, падтрымлівае сувязі з іх сва- 
якамі. У адкрытым у 1971 г. мемарыяльным комплексе «Брэсцкая крэпасць-герой» па- 
стаянна ажыццяўляецца навукова-даследчыцкая дзейнасць па вывучэнні гістарычнай 
і духоўнай спадчыны Брэсцкай крэпасці, наладжваюцца навукова-практычныя канфе- 
рэнцыі, «круглыя сталы» і іншыя мерапрыемствы.

У музеях г. Брэста ўжо шмат гадоў самааддана працавалі ці працягваюць пра- 
цоўную эстафету Т. Слесарук, Т. Ходцава, С. Тамчук, Т. Новікава, А. Міцюкоў, Н. Кі- 
рылава, I. Тарыма, В. і С. Гуляевы, С. Шчэрба, Л. Бібік, А. Харычкава, А. Каркатадзэ 
і іншыя музейныя супрацоўнікі.

Заснаваная яшчэ ў 1940 г. Брэсцкая абласная бібліятэка імя М. Горкага была ад- 
крыта для чытачоў ў 1950 г. У 2019 г. яе ўніверсальны фонд склаў 887,7 тыс. экзэм- 
пляраў. У 1969 г. быў створаны аддзел беларускай літаратуры і краязнаўства (з 1994 г. -  
аддзел краязнаўчай літаратуры і бібліяграфіі, загадчык Т. Кавенька, цяпер -  I, Жалян- 
гоўская), выдзелены краязнаўчы фонд, пачаў стварацца сістэматычны краязнаўчы ка­
талог. На сайце бібліятэкі ёсць субдамен «Краязнаўства Берасцейшчыны», што ўклю- 
чае ўласныя базы даных па краязнаўстве -  «Спадчына», «Памяць», «Брэсцкі мір» і інш. 
Бібліятэка на абласным узроўні каардынуе фарміраванне рэгіянальнага зводнага ката­
логу. Сярод 2,5 тыс. экземпляраў кніг секгара рэдкай кнігі захоўваюцца ўнікальныя вы- 
данні, у т. л. фрагмент арыгінала Брэсцкай Бібліі. Бібліятэка з’яўлялася ініцыятарам шэ- 
рагу міжнародных навукова-даследчыцкіх праектаў краязнаўчай тэматыкі. прысвеча- 
ных Брэсцкай Бібліі [38], кніжнай спадчыне Сапегаў, Ю. Крашэўскага і інш. 3 2008 г. 
там праводзяцца міжнародныя навукова-практычныя канферэнцыі «Берасцейскія кніга- 
зборы» (немалая заслуга ў гэтым А. Мяснянкінай), разнастайныя «круглыя сталы», прэ- 
зентацыі краязнаўчых выданняў і інш.

Сярод цэнтраў краязнаўчай працы ў горадзе трэба адзначыць і Брэсцкую цэн- 
тральную гарадскую бібліятэку імя А. С. Пушкіна, адкрытую ў 1940 г. У бібліятэцы 
праводзяцца разнастайныя сустрэчы з мясновымі літаратарамі, ншіаджваюцца прэзен- 
тацыі краязнаўчых вьіданняў.

Створаны ў 1940 г. Дзяржаўны архіў Брэсцкай вобласці мае больш за 1,1 млн 
адзінак захавання (2019 г.). Яны з’яўляюцца каштоўнымі крыніцамі па гісторьіі Брэста 
ў складзе Полыпчы ў 1919-1939 гг., у час германскай нацысцкай акупацыі 1941-1944 гг., 
у савецкі перыяд 1939-1941, 1944-1991 гг. і ў незалежнай Рэспубліцы Беларусь. Рэгу- 
лярна арганізуюцца выставы архіўных дакументаў, прысвечаныя памятным датам, па- 
дзеям у гісторыі горада. Сярод найболып значных публікацый архіва апошняга дзеся- 
цігоддзя трэба адзначыць зборнікі дакументаў і матэрыялаў (укладальнікі -  Г. Карапу- 
зава і іншыя архівісты і гісторыкі) [39-41].

Багатыя традыцыі літаратурнага, геаграфічнага, гістарычнага краязнаўства мае 
Брэсцкі дзяржаўны ўніверсітэт імя А. С. Пушкіна, адкрыты ў 1945 г. як настаўніцкі ін- 
стытут. Літаратурнае краязнаўства асабліва актывізавалася пад кіраўніцтвам У. Калес- 
ніка. У гонар У. Калесніка ва ўніверсітэце прысуджаецца прэмія ў галіне сацыяльных

і гуманітарных навук, праводзяцца навуковыя чытанні, выдаюцца кнігі ўспамінаў пра 
настаўніка [42], дзейнічае Адукацыйна-асветны цэнтр імя У. Калесніка. Пытанням літа- 
ратурнага краязнаўства ў школе надавала асаблівую ўвагу В. Я. Зарэцкая (Ляшук) [43], 
якая доўгі час узначальвала кафедру методыкі выкладання беларускай літаратуры 
і краязнаўства. В. Я. Зарэцкая (Ляшук) і яе калегі выдалі шэраг кніг пра літаратуру Бе- 
расцейшчыны [44—46]. Шматлікія гісторыка-літаратурныя працы напісалі М. Мішчан- 
чук, А. Майсейчык, Г. Праневіч, I. Калянковіч і інш. Мовазнаўчымі даследаваннямі, 
дыялектамі працяглы час займаліся Г. Малажай, М. Аляхновіч і інш. На сучасным эта­
пе традыцыі літаратурнага краязнаўства на філалагічным факультэце працягваюць
3. Мельнікава, У. Сенькавец, Г. Ішчанка і інш. Дыялекталагічныя даследаванні ажыц- 
цяўляе Л. Леванцэвіч, гісторыю СМІ вывучае В. Смаль і інш. На філалагічным факуль­
тэце дзейнічае вучэбная фальклорна-краязнаўчая лабараторыя (кіраўнік -  I. Швед), ла- 
дзяцца фальклорна-краязнаўчыя святы «Ад прадзедаў спакон вякоў...» і іншыя мерап- 
рыемствы.

Сярод пачынальнікаў гістарычнага краязнаўства ва ўніверсітэце быў У. Меліш- 
кевіч, які стаяў у вытокаў адкрыцця ў 1991 г. гістарычнага факультэта. Выкладчыкі гіс- 
тарычнага факультэта прымалі ўдзел у падрыхтоўцы гісторыка-дакументальнай хронікі 
«Памяць» г. Брэста, іншых гісторыка-краязнаўчых выданняў, у т. л. прысвечаных гісто- 
рыі БрДУ імя А. С. Пушкіна [47—48]. Этнаграфічнымі даследаваннямі Заходняга Па- 
лесся займаўся С. Жлоба. Краязнаўчая тэматыка рэгулярна з’яўляецца прадметам выву- 
чэння курсавых і дыпломных прац студэнтаў, магістарскіх дысертацый. Шматлікія пуб- 
лікацыі змешчаны ў зборніках навуковых прац «Берасцейскі хранограф», «Моладзь Бе- 
расцейшчыны» і інш. Разнастайныя аспекты краязнаўства Брэста разглядаюцца на між- 
народных навуковых канферэнцыях «Асоба ў гісторыі: гераічнае і трагічнае», «Права- 
слаўе ў духоўным жыцці Беларусі» і інш. Ажыццяўляюцца археалагічныя даследаванні 
на аб'ектах гісторыка-культурнай спадчыны (у т. л. на тэрыторыі Брэсцкай крэпасці, 
на месцах новабудоўляў), этнаграфічныя і краязнаўчыя даследаванні праводзяцца ў час 
вучэбных практык.

Кафедры гістарычнага факультэта прымаюць удзел у распрацоўцы разнастайных 
пытанняў краязнаўства. На кафедры гісторыі Беларусі праводзяцца даследаванні па ме- 
марыялізацыі падзей Вялікай Айчыннай вайны, распрацаваны спецкурс па гісторыі 
Брэста і інш. На кафедры гісторыі славянскіх народаў выконваўся праект «Гарады 
і раёны Брэстчыны: гісторыя і сучаснасць», прысвечаны Івацэвіцкаму, Маларыцкаму, 
Іванаўскаму раёнам, пачынальнікам якога быў А. Гарбацкі, дзейнічае музейная экспа- 
зіц ы я . На кафедры ўсеагульнай гісторыі вывучаецца гісторыя Брэста міжваеннага часу, 
гісторыя яўрэйскай абшчыны Брэста [49], створана база па вуснай гісторыі 20-30-х гг. 
XX ст. і інш. Зараз гісторыка-краязнаўчай праблематыкай займаюцца А. Вабішчэвіч, 
У Здановіч, А. Пашковіч, А. Башкоў, А. Свірыд, А. Савіч, Н. Самасюк, В. Піліповіч, 
А. Бодак, А. Бурык, Т. Мілач, Я. Разенблат, Н. Галімава, П. Гарбуль, Т. Саўчук, П. Ра- 
мановіч, Я. Занько, Р. Чуль і інш.

Геаграфічнае краязнаўства атрымала развіццё на геаграфічным факультэце. 
Аўтарам шэрагу вучэбна-метадычных дапаможнікаў па геаграфічным краязнаўстве 
з'яўляецца Я. Мяшэчка [50-52]. На факультэце праводзіліся рэспубліканскія навукова- 
метадычныя канферэнцыі «Краязнаўства ў вучэбна-выхаваўчым працэсе школ і ВНУ». 
Цяпер традыцыі геаграфічнага краязнаўства працягваюцца (на кафедры турызма і края- 
знаўства і інш.). На факультэце фізічнага выхавання вывучаецца гісторыя фізічнай 
культуры і спорту Брэстчыны (А. Зданевіч).

У Брэсцкім тэхнічным універсітэце, адкрытым у 1966 г., гісторыка-краязнаўчымі да- 
следаваннямі займаюцца на шэрагу кафедр: гуманітарных навук (М. Стралец, Т. Лісоўская, 
А. Машчук, Н. Кавалёва, С. Васовіч, В. Місіюк, А. Баюра, В. Сушко і інш.), беларускай

і рускай моў (Н. Борсук, М. Жыгалава, 3. Заіка, Ю. Паталкоў і інш.). Пытанні архітэк- 
туры і горадабудаўніцтва Брэста вывучаюцца на кафедры архітэктуры (М. Уласюк 
(мал.), А. Андраюк, А. Дзічэнская, М. Уласюк (ст.), Г. Кароза і інш.). Штогод право- 
дзіцца міжнародная навукова-практычная канферэнцыя «Праблемы, даследаванні, тэн- 
дэнцыі развіцця рэгіянальнай архітэктуры». Вельмі актыўна гісторыка-краязнаўчай тэ- 
матыкай займаюцца А. Гладышчук, А. Нікітчык, С. Басаў, гісторыю фізічнай культуры 
і спорту даследуе У. Кудрыцкі.

Вялікую ролю ў папулярызацыі гісторыка-культурнай спадчыны, краязнаўчай 
працы іграюць СМІ. Старонкі гісторыі Брэста адлюстроўваюцца на тэлебачанні (рэгі- 
янальны тэлеканал «Беларусь 4. Брэст», «Буг-ТВ» і інш.), радыё («Радыё Брэст»), у га­
зетах «Брэсцкі веснік», «Заря», «Вячэрні Брэст», «Духоўны веснік», польскамоўным ча- 
сопісе «Echa Polesia» і іншых друкаваных, электронных выданнях. 3 1998 г. на Брэсц- 
кай студыі тэлебачання пачала выходзіць тэлеперадача «Край» (аўтар і вядучы -  
М. Пракаповіч).

Літаратурнае краязнаўства пашыраецца дзякуючы пісьменніцкім арганізацыям -  
Брэсцкаму абласному аддзяленню Саюза пісьменнікаў Беларусі, Брэсцкаму абласному 
аддзяленню Саюза беларускіх пісьменнікаў і іх гарадскім аддзелам. Краязнаўчая тэ- 
матыка прысутнічае і ў творчасці мастакоў.

На сучасным этапе гісторыяй і краязнаўствам Брэста займаюцца не толькі 
ваўстановах культуры, адукацыі, але і грамадскія арганізацыі, аб’яднанні, прыватныя 
асобы. ІДяпер шмат краязнаўчага матэрыялу змяшчаецца ў сацыяльных сетках, у Інтзр- 
нэце. 3 2013 г. дзейнічае некамерцыйная арганізацыя «Фонд развіцця Брэсцкай крэпа- 
сці», якая займаецца пошукам, зборам архіўных і іншых дакументальных матэрыялаў 
(выдае атлас [53]), папулярызацыяй гісторыі горада.

Сучасныя гісторыка-краязнаўчыя выданні маюць відавую разнастайнасць: наву- 
ковыя, навукова-папулярныя, вучэбньтя, даведачныя, літаратурна-мастацкія, духоўна- 
асветніцкія, рэкламна-інфармацыйныя і інш. Рэгіянальная праблематыка знайшла ад- 
люстраванне ў энцыклапедычных выданнях [54-55]. Розныя аспекты мінулага горада 
выкладзены ў працах супрацоўнікаў НАН Беларусі, асабліва Інстыгута гісторыі -  
у фундаментальных навуковых даследаваннях «Нарысы гісторыі Беларусі» (у 2 кн.), 
«Гісторыя Беларусі» (у 5 т.), «Гісторыя беларускай дзяржаўнасці» (у 5 т.), у манагра- 
фіях -  пра Брэсцкі мір 1918 г. [56] і інш. Гісторыя Брэста і Брэсцкай крэпасці, края- 
знаўчы рух з’яўляюцца прадметам даследаванняў А. Карлюкевіча, В. Папко, Д. Лісей- 
чыкава, А. Сушы, В. Лабачэўскай, С. Піваварчьіка, В. Швайко, I. Цітовіча і іншых бела- 
рускіх гісторыкаў, культуролагаў, краязнаўцаў.

Гісторыя, культура Берасцейшчыны ўважліва вывучаюцца і замежнымі вучо- 
нымі. Асабліва трэба адзначыць кнігазнаўчыя працы М. Нікалаева (Санкт-Пепярбург), 
даследаванні пра Брэсцкую царкоўную ўнію 1596 г. Л. Цімашэнкі (г. Драгобыч), па гіс- 
торыі Праваслаўнай Царквы А. Мірановіча, гісторыі міжваеннага часу В. Сляшынскага 
(г. Беласток), П. Ціхарацкага (г. Вроцлаў) і інш. Агляд усёй гісторыі Брэста, хоць і ў вы- 
глядзе кампіляцыі, зрабіў А. Чаромін [57].

У сучасных гісторыка-краязнаўчых працах прысутнічаюць як традыцыйныя, так 
і новыя праблемна-тэматычныя сюжэты. Гісторыя архітэктуры старажытнага Бярэсця, 
замка разглядаецца ў кнізе А. Вараб’я і А. Жаркова [58]. Па-ранейшаму застаецца за- 
патрабаванай гісторыя Брэсцкай крэпасці (У. Бяшанаў, А. Сувораў і інш.) [59-62].
I. Чайчыц пастараўся зафіксаваць надпісы і малюнкі на яе сценах [63]. Антыфашысц- 
каму падполлю Брэста, лёсам сем'яў чырвонаармейцаў у гады Вялікай Айчыннай вай- 
ны прысвечаны кнігі Г. Грабёнкінай [64-65]. Новыя старонкі ў дзейнасці Брэсцкага 
ўпраўлення дзяржбяспекі БССР раскрыты ў працах I. Кеза [66-67]. У навукова-папу- 
лярных кнігах В. Мароза [68-69], А. Суворава [70], дакументальных хроніках В. Сары-

чава [71-72] даецца як агульны агляд гісторыі горада, так і яе фрагменты. Цяпер вя- 
лікае распаўсюджанне атрымоўваюць юбілейныя выданні: да юбілеяў Маскоўскага 
і Ленінскага раёнаў г. Брэста [73-74], асобных устаноў (напрыклад, тэхнічнага ўнівер- 
сітэта [75], арганізацый, прадпрыемстваў. Гісторыя гарадскіх вуліц выкладзена В. Куп- 
цовай, Я. Мяшэчкам і інш. [76-78]. Лёс знакамітых яўрэяў -  ураджэнцаў Брэстчыны 
прасачыў У. Глазаў [79], яўрэйскую спадчыну вывучаюць Я. Басін, I. Ваўранюк і інш. 
Актыўна пытаннямі краязнаўства таксама займаюцца М. Аляксандраў, Ю. Рубашэўскі, 
Н. Шляжко, I. Бараноўскі, У. Губенка, А. Фяцісава, А. Пашчук і інш.

У 2019 г., калі адзначаецца 1000-годдзе Брэста, быў падрыхтаваны цэлы шэраг 
кніжных выданняў. Быў рэалізаваны праект Нацыянальнай бібліятэкі Беларусі, выда- 
вецкага дома «Сегмент» і ЗАТ «Белнафтастрах» -  зроблена факсімільнае выданне 
Брэсцкай Бібліі (экзэмпляры атрымалі ўстановы культуры г. Брэста). Нацыянальная 
бібліятэка Беларусі сумесна з Брэсцкай абласной бібліятэкай імя М. Горкага, Нацыя- 
нальным гістарычным архівам Беларусі ў межах віртуальнай рэканструкцыі дакументаў 
і матэрыялаў па рэгіянальнай гісторыі Беларусі выпусціла асобны кампакт-дыск, пры- 
свечаны гісторыі Брэста [80]. Было завершана выданне трылогіі А. Гладышчука «Замок 
Берестейский» [81]. Пад агульнай рэдакцыяй У. Шпарло надрукавана кніга «Брест. 
Мгновения спрессованы в столетия» [82]. Новыя архіўныя дакументы, ілюстрацыйны 
і графічны матэрыял утрымлівае кніга А. Суворава «Брест. 1000. Истоки. Судьба. На­
следие» [83].

Энцыклапедыя «Брест. 1000» (складальнік -  А. Вабішчэвіч) [84] з’яўляецца на- 
ватарскім энцыклапедычным выданнем, што ўтрымлівае 14 раздзелаў: органы кіраван- 
ня; гісторыя; адміністрацыйна-тэрытарыяльны падзел; насельніцтва; прырода; экано- 
міка; ахова здароўя; СМІ; грамадскія арганізацыі; рэлігія і царква; архітэктура і горада- 
будаўніцтва, помнікі і памятныя мясціны; фізічная культура, спорт і турызм; адукацыя, 
навука; культура. 28 ілюстраваных артыкулаў-разваротаў на беларускай, рускай і анг- 
лійскай мовах прадстаўляюць самыя вядомыя гістарычныя сімвалы Брэста, флагманы 
яго эканомікі, вядучыя ўстановы адукацыі (у т. л. БрДУ імя А. С. Пушкіна), культуры, 
бутшейшыя спартыўныя аб’екты і каманды, фестывалі. У кнізе змешчана каля 1 тыс. 
артыкулаў, з іх каля 400 біяграфічных.

Адлюстраванне Брэста на старажытных картах, планах можна пабачыць на ста- 
ронках выдання «Белкартаграфіі» [85]. У. Кудрыцкі, А. Навіцкі падрыхтавалі кнігу 
пра дасягненні ў спорце [86], пісьменніца 3. Дудзюк выдала храналогію Брэста [87].

Вельмі карыснымі для далейшых гісторыка-краязнаўчых даследаванняў з’яўля- 
юцца віртуальныя падарункі. Дэпутаты Палаты прадстаўнікоў Нацыянальнага сходу 
Рэспублікі Беларусь В. Папко, Л. Брыч, А. Дашко, В. Мілашэўскі пры падтрымцы Га- 
лоўнага ўпраўлення Нацбанка па Брэсцкай вобласці рэалізавалі праект -  электронную 
копію кнігі Брэсцкага магістрата 1623-1626 гг., якая перададзена Брэсцкай цэнтральнай 
гарадской бібліятэцы імя А. С. Пушкіна. Віртуальную выставу да юбілею горада пад- 
рыхтаваў Нацыянальны гістарычны архіў Беларусі [88].

Заключэнне
У гісторыка-краязнаўчым вывучэнні г. Брэста можна вылучыць найболын знач- 

ныя перыяды: сярэдзіна XIX -  пачатак XX cm. -  у складзе дарэвалюцыйнай Расійскай 
імперыі (пачатак вывучэння ГІалесся і г. Брэста; павярхоўны агляд гісторыі; слабасць 
крыніцазнаўчай базы;); 1921-1939 гг. -  у складзе Польшчы (у кантэксце ідэй «поль- 
скага рэгіяналізму»); 1939-1941, 1944-1991 гг. -  у складзе СССР (перавага надавалася 
вывучэнню гісторыі Брэста і Брэсцкай крэпасці-героя ў гады Вялікай Айчыннай вайны; 
станаўленне і развіццё літаратурнага, геаграфічнага, гістарычнага краязнаўства; абме- 
жаванні ў доступе да архіўных матэрыялаў і інш.); з 1991 г. -  у межах Рэспублікі Бела-

русь (актывізацыя краязнаўчага руху; значнае пашырэнне тэматыкі даследаванняў; ад- 
крыццё доступу да разнастайных крыніц). Гісторыка-краязнаўчымі даследаваннямі 
займаліся ва ўстановах адукацыі, бібліятэках, музеях і іншых установах, да іх далучы- 
ліся розныя грамадскія арганізацыі, прыватныя асобы.

Падводзячы вынікі гісторыка-краязнаўчага вывучэння г. Брэста, трэба выдзеліць 
найбольш актуальныя і перспектыўныя пытанні яго развіцця:

1. Далейшае сістэматычнае выяўленне, навуковая апрацоўка і ўвядзенне ў наву- 
ковы зварот дакументальных крыніц па гісторыі Брэста з фондаў архіваў, бібліятэк, му- 
зеяў Беларусі і замежных краін.

2. Падрыхтоўка фундаментальнай навуковай (абагульняючай) працы па гісторыі 
горада Брэста.

3. Навуковая распрацоўка асобных, слаба вывучаных тэм («белых плям»).
4. Падрыхтоўка актуальных прац па гісторыі асобных устаноў, прадпрыемстваў, 

арганізацый, сем’яў, біяграфій знакамітых людзей і інш.
5. Каардынацыя гісторыка-краязнаўчай працы (напрыклад, на базе гістарычнага 

факультэта БрДУ імя А. С. Пушкіна), стварэнне асобнага гісторыка-краязнаўчага сайта 
Брэсцкай вобласці (часопіса, альманаха).

6. Візуальна-знакавае пазначэнне (у т. л. віртуальнае) у гарадской прасторы 
«месцаў памяці», архітэктурных аб’ектаў мінулага, што не захаваліся да сучаснасці.

7. Вывучэнне гісторыі г. Брэста ў сярэдніх школах (факультатыў «Брэстазнаў- 
ства» і інш.).

8. Навучзнне і навукова-метадалагічная падрыхтоўка па краязнаўстве студэнтаў, 
будучых настаўнікаў.

Vabishchevich А. М. The State and Prospects of Studying the History and Local History of Brest 
(on the 1000th Anniversary of the City)

The author analyzed the study o f history and local history o f the city o f Brest, which celebrated its 
1000th anniversary in 2019. The article considers the most significant and original publications devoted to the 
history o f Brest. The main periods in the study o f the history o f the city are highlighted, the characteristic 
features o f each o f the periods are indicated. A great contribution to the study o f  regional studies o f the city was 
made by various educational institutions, including Brest State University named after A. S. Pushkin, cultural 
institutions, government, public organizations, intelligentsia.The author identified unresolved problems in the 
study o f the history o f Brest, outlined a number ofproposals for the further development o f research.

http://niab.by/newsite/ru/infarrnacija-ab-vistave-brest-tisya-chagoddze
http://niab.by/newsite/ru/infarrnacija-ab-vistave-brest-tisya-chagoddze

